
IJTIMOIY QO‘LLAB-QUVVATLASHNING TUG‘RUQDAN KEYINGI DAVRDAGI 

AYOLLAR HAYOT SIFATI BILAN BOG‘LIQLIGI 
 
 

http://dx.doi.org/10.5281/zenodo.21980120 
 
 

Annotatsiya: Mazkur maqolada tug‘ruqdan keyingi davr ayollarining hayot sifati va uni 
belgilovchi muhim omillardan biri bo‘lgan ijtimoiy qo‘llab-quvvatlashning o‘zaro bog‘liqligi 
empirik jihatdan tahlil qilingan. Tadqiqotda ijtimoiy qo‘llab-quvvatlashni his qilishning ko‘p 
o‘lchovli shkalasi (MSPSS) hamda Hayot sifatini idrok etish metodikasidan foydalanildi. Tadqiqot 
natijalari tug‘ruqdan keyingi davr ayollarining psixologik farovonligini ta’minlashda ijtimoiy 
qo‘llab-quvvatlashni kuchaytirish zarurligini asoslaydi.  

Kalit so‘zlar: tug‘ruqdan keyingi davr, ijtimoiy qo‘llab-quvvatlash, hayot sifati, psixologik 
farovonlik, onalik. 

 
Аннотация: В данной статье эмпирически исследована взаимосвязь между качеством 

жизни женщин в послеродовом периоде и социальной поддержкой как одним из ключевых 
факторов, определяющих их психологическое благополучие. В исследовании использовались 
Многомерная шкала воспринимаемой социальной поддержки (MSPSS) и методика Perceived 
Quality of Life (PQoL). Полученные результаты обосновывают необходимость усиления 
социальной поддержки женщин в послеродовом периоде как важного условия сохранения их 
психологического благополучия.  

Ключевые слова: послеродовой период, социальная поддержка, качество жизни, 
психологическое благополучие, материнство. 

 
Abstract.This article presents an empirical analysis of the relationship between the quality of 

life of women during the postpartum period and perceived social support as one of the key factors 
influencing their psychological well-being. The study employed the Multidimensional Scale of 
Perceived Social Support (MSPSS) and the Perceived Quality of Life (PQoL) questionnaire. The 
findings substantiate the need to strengthen social support for women during the postpartum period 
as an essential factor in maintaining their psychological well-being.  

Keywords: postpartum period, social support, quality of life, psychological well-being, 
motherhood. 

 
Tug‘ruqdan keyingi davr ayol hayotidagi eng murakkab biologik, psixologik va ijtimoiy 

moslashuv bosqichlaridan biri hisoblanadi. Mazkur davrda ayol organizmida gormonal o‘zgarishlar, 
yangi ijtimoiy rolga moslashish, chaqaloq parvarishi bilan bog‘liq mas’uliyatning ortishi hamda 
oilaviy va kasbiy yuklamalarning bir vaqtning o‘zida namoyon bo‘lishi uning psixoemotsional 
holatiga sezilarli ta’sir ko‘rsatadi. Ayniqsa, tug‘ruqdan keyingi davrda ayollarning hayot sifati 

http://dx.doi.org/10.5281/zenodo.21980120

ko‘rsatkichlari jismoniy salomatlik, emotsional barqarorlik, ijtimoiy faoliyat va shaxsiy qoniqish 
darajasi bilan chambarchas bog‘liq holda shakllanadi.  

Zamonaviy ijtimoiy psixologiyada tug‘ruqdan keyingi davrda ayollar psixologik farovonligini 
ta’minlovchi asosiy omillardan biri sifatida ijtimoiy qo‘llab-quvvatlash alohida ahamiyat kasb 
etmoqda. Ijtimoiy qo‘llab-quvvatlash insonning o‘zini qadrlangan, himoyalangan va ijtimoiy 
jihatdan muhim subyekt sifatida his etishiga xizmat qiluvchi psixologik resurs bo‘lib, u oilaviy 
munosabatlar, turmush o‘rtog‘i, qarindoshlar, do‘stlar hamda yaqin insonlar tomonidan 
ko‘rsatiladigan emotsional, instrumental va kommunikativ yordam shakllarida namoyon bo‘ladi. 
Tadqiqotlar shuni ko‘rsatadiki, yetarli darajadagi ijtimoiy yordam ayollarda stress va depressiv 
holatlarning kamayishiga, onalik roliga muvaffaqiyatli moslashishga hamda hayot sifati 
ko‘rsatkichlarining yaxshilanishiga xizmat qiladi  [1].  

Shuningdek, tug‘ruqdan keyingi davrda ijtimoiy qo‘llab-quvvatlashning yetishmasligi 
ayollarda emotsional zo‘riqish, xavotirlanish, ijtimoiy yakkalanish, onalikdan qoniqmaslik hamda 
hayot sifatining pasayishiga olib kelishi mumkin. Ayniqsa, kichik yoshdagi farzand parvarishi bilan 
bog‘liq psixologik yuklama kuchaygan sharoitda ayolning oilaviy va ijtimoiy muhitdan oladigan 
yordami uning psixologik moslashuv jarayonida muhim himoya omili vazifasini bajaradi.  

Mazkur tadqiqotning dolzarbligi tug‘ruqdan keyingi davrda ayollarning hayot sifatini 
belgilovchi ijtimoiy-psixologik omillarni empirik jihatdan aniqlash, ijtimoiy qo‘llab-quvvatlashning 
psixologik farovonlikka ta’sir mexanizmlarini ochib berish hamda ayollarni ijtimoiy-psixologik 
qo‘llab-quvvatlashning samarali yo‘nalishlarini ishlab chiqish zarurati bilan belgilanadi.  

Tadqiqotning maqsadi — tug‘ruqdan keyingi davrdagi ayollarda ijtimoiy qo‘llab-quvvatlash 
darajasi va hayot sifati ko‘rsatkichlari o‘rtasidagi bog‘liqlikni empirik jihatdan tahlil qilishdan 
iborat. 

Mazkur tadqiqot tug‘ruqdan keyingi davrdagi ayollarda ijtimoiy qo‘llab-quvvatlash va hayot 
sifati o‘rtasidagi bog‘liqlikni empirik jihatdan aniqlashga qaratildi. Tadqiqotda kvantitativ 
yondashuv asosida psixodiagnostik metodlar va matematik-statistik tahlil usullaridan foydalanildi. 
Tadqiqotda 1,5 yoshgacha farzandi bo‘lgan turmush qurgan ayollar ishtirok etdilar. Respondentlar 
tanlanmasi tug‘ruqdan keyingi davrning psixologik va ijtimoiy xususiyatlarini o‘rganish 
mezonlariga muvofiq shakllantirildi. Tadqiqot jarayonida ishtirokchilarning anonimligi va 
ma’lumotlarning maxfiyligi ta’minlandi. Tadqiqotda ijtimoiy qo‘llab-quvvatlash darajasini aniqlash 
maqsadida Gregory D. Zimet va hammualliflar tomonidan ishlab chiqilgan “Multidimensional 
Scale of Perceived Social Support” (MSPSS) metodikasidan foydalanildi. Ushbu metodika shaxs 
tomonidan subyektiv ravishda his qilinadigan ijtimoiy qo‘llab-quvvatlash darajasini baholashga 
xizmat qiladi hamda uchta asosiy manbani qamrab oladi: oilaviy yordam, do‘stlar yordami va 
boshqa muhim insonlar tomonidan ko‘rsatiladigan yordam. MSPSS metodikasi qisqa tuzilishga ega 
bo‘lib, yuqori psixometrik ko‘rsatkichlari bilan ajralib turadi. Metodikaning ichki konsistentligi va 
faktor validligi bir qator tadqiqotlarda tasdiqlangan.  

Hayot sifati ko‘rsatkichlarini aniqlash uchun Perceived Quality of Life (PQoL) shkalasidan 
foydalanildi. Mazkur metodika respondentlarning jismoniy, ijtimoiy va kognitiv farovonlikni 
subyektiv idrok etish darajasini baholash imkonini beradi. Hayot sifati insonning psixologik 
moslashuvi va ijtimoiy farovonligini ifodalovchi muhim integrativ ko‘rsatkich sifatida talqin 
qilinadi. Tadqiqot natijalariga statistik ishlov berish SPSS dasturi yordamida amalga oshirildi. 
Dastlab deskriptiv statistika usullari yordamida o‘rtacha qiymat (Mean), standart og‘ish (Std. 
Deviation), minimal va maksimal ko‘rsatkichlar aniqlandi. Metodikalar ichki ishonchliligini 
tekshirish uchun Cronbach’s Alpha koeffitsienti hisoblandi. O‘zgaruvchilar o‘rtasidagi bog‘liqlikni 
aniqlash maqsadida Pearson korrelyatsion tahlilidan foydalanildi. Statistik ahamiyatlilik darajasi 
p<0,05 mezoni asosida baholandi. Mazkur metodologik yondashuv tug‘ruqdan keyingi davrda 
ayollarning ijtimoiy qo‘llab-quvvatlash tizimi va hayot sifati o‘rtasidagi psixologik bog‘liqliklarni 
kompleks tarzda empirik tahlil qilish imkonini berdi [2]. 

Tug‘ruqdan keyingi davr ayollarining hayot sifatini idrok etish darajasi ko‘p jihatdan ular 
tomonidan qabul qilinayotgan ijtimoiy qo‘llab-quvvatlash bilan bog‘liq. Oilaviy, do‘stlar va boshqa 
muhim shaxslar tomonidan ko‘rsatiladigan qo‘llab-quvvatlash ayolning jismoniy, ijtimoiy va 

kognitiv farovonligini ta'minlovchi muhim psixologik resurslardan biri hisoblanadi. Shu munosabat 
bilan tadqiqotda ishtirokchilar ijtimoiy qo‘llab-quvvatlash darajasiga (yuqori, o‘rta va past) ko‘ra 
guruhlarga ajratilib, hayot sifatini idrok etish ko‘rsatkichlaridagi farqlar Kruskal–Wallis mezoni 
yordamida qiyosiy tahlil qilindi. 

1-jadval 
Hayot sifatini idrok etish metodikasi ijtimoiy qo’llab-quvvatlash darajasi bo’yicha natijalari, 

Kruskal Uollis mezoni asosida, n=334 

Shkalalar 
O’rtacha rang Statistik tahlil 

Yuqori (156) O’rta (129) Past (49) H p 
Jismoniy salomatlik 135,34 198,35 165,73 31,309 0,000** 
Ijtimoiy salomatlik 140,05 189,93 173,70 20,129 0,000** 
Kognitiv salomatlik 134,80 198,29 167,87 32,095 0,000** 

Izoh: **p≤0,01 
 

Jadval natijalariga ko‘ra, ijtimoiy qo‘llab-quvvatlash darajasiga qarab hayot sifatini idrok 
etishning barcha tarkibiy ko‘rsatkichlari bo‘yicha statistik jihatdan ishonchli farqlar aniqlangan 
(p≤0,01).  

Jismoniy salomatlik shkalasi bo‘yicha guruhlar o‘rtasidagi farq yuqori darajada ahamiyatli 
bo‘lib (H=31,309; p<0,001), eng yuqori o‘rtacha rang o‘rta darajadagi ijtimoiy qo‘llab-quvvatlash 
guruhida (198,35), undan keyin past darajadagi guruhda (165,73), eng past ko‘rsatkich esa yuqori 
darajadagi qo‘llab-quvvatlash guruhida (135,34) kuzatildi.  

Ijtimoiy salomatlik ko‘rsatkichlari ham guruhlar kesimida sezilarli farqlanishni namoyon etdi 
(H=20,129; p<0,001). Bu yerda ham eng yuqori o‘rtacha rang o‘rta darajadagi qo‘llab-quvvatlash 
guruhiga (189,93), undan keyin past darajadagi guruhga (173,70) to‘g‘ri kelgan bo‘lsa, yuqori 
darajadagi qo‘llab-quvvatlash guruhida mazkur ko‘rsatkich nisbatan past (140,05) qayd etildi. 
Kognitiv salomatlik shkalasi bo‘yicha ham statistik jihatdan ishonchli farqlar aniqlanib (H=32,095; 
p<0,001), o‘rta darajadagi qo‘llab-quvvatlash guruhi eng yuqori o‘rtacha rangni (198,29), past 
darajadagi guruh 167,87 ni, yuqori darajadagi qo‘llab-quvvatlash guruhi esa 134,80 ni tashkil etdi. 

Olingan natijalar ijtimoiy qo'llab-quvvatlash darajasi tug'ruqdan keyingi davr ayollarining 
hayot sifatini idrok etishi bilan statistik jihatdan bog'liq ekanligini ko'rsatdi. Mazkur natijalar C.L. 
Dennis, S. Cohen va T.A. Wills, J.G. House hamda G. Engel tomonidan ilgari surilgan nazariy 
qarashlarni tasdiqlaydi. Ijtimoiy qo'llab-quvvatlash ayollarning stressni yengib o'tishiga, psixologik 
moslashuviga hamda jismoniy, ijtimoiy va kognitiv farovonligini saqlashga xizmat qiluvchi muhim 
resurs sifatida namoyon bo'ladi. Tadqiqot natijalari tug'ruqdan keyingi davrda psixologik 
xizmatlarni tashkil etishda ijtimoiy qo'llab-quvvatlashni kuchaytirishga qaratilgan chora-
tadbirlarning dolzarbligini ko'rsatadi [4]. 

Ijtimoiy qo‘llab-quvvatlashning hayot sifatiga ta'siri nafaqat guruhlar o‘rtasidagi farqlar 
orqali, balki mazkur ko‘rsatkichlar o‘rtasidagi o‘zaro bog‘liqlikni aniqlash orqali ham baholandi. 
Shu maqsadda ijtimoiy qo‘llab-quvvatlashni his qilishning ko‘p o‘lchovli shkalasi hamda Hayot 
sifatini idrok etish metodikasi ko‘rsatkichlari o‘rtasidagi bog‘liqlik Spearman korrelyatsiya mezoni 
yordamida tahlil qilindi. 

 
2-jadval 

Ijtimoiy qo‘llab-quvvatlashni his qilishning ko‘p o‘lchovli shkalasi va Hayot  
sifatini idrok etish metodikalari korrelyatsion aloqadorlik natijalari, Spirmen mezoni asosida, 

n=334 

Shkalalar  Oilaviy  Do’stlardan Boshqa  Umumiy  
Jismoniy salomatlik 0,204** 0,223** 0,257** 0,114* 
Ijtimoiy salomatlik 0,238** 0,249** 0,257** 0,096 

Kognitiv salomatlik 0,215** 0,186** 0,212** 0,096 
Izoh: **p<0,01; *p<0,05 
 

Natijalarga ko‘ra, ijtimoiy qo‘llab-quvvatlashning barcha tarkibiy qismlari bilan hayot 
sifatining jismoniy, ijtimoiy va kognitiv salomatlik ko‘rsatkichlari o‘rtasida ijobiy va statistik 
jihatdan ishonchli korrelyatsion bog‘liqliklar aniqlangan. Jismoniy salomatlik ko‘rsatkichi oilaviy 
yordam (r=0,204; p<0,01), do‘stlardan yordam (r=0,223; p<0,01), boshqa muhim kishilarning 
yordami (r=0,257; p<0,01) hamda umumiy ijtimoiy qo‘llab-quvvatlash ko‘rsatkichi (r=0,114; 
p<0,05) bilan ijobiy bog‘liqlikni namoyon etdi.  

Ushbu natijalar ayol tomonidan qabul qilinayotgan ijtimoiy yordam ortishi bilan jismoniy 
salomatlikni ijobiy idrok etish tendensiyasi kuchayishini ko‘rsatadi. Ijtimoiy salomatlik shkalasi 
bo‘yicha ham oilaviy yordam (r=0,238; p<0,01), do‘stlardan yordam (r=0,249; p<0,01) va boshqa 
muhim kishilarning yordami (r=0,257; p<0,01) bilan statistik jihatdan ahamiyatli musbat 
bog‘liqliklar kuzatildi. Bu esa yaqin ijtimoiy muhit tomonidan qo‘llab-quvvatlanayotgan ayollarda 
ijtimoiy moslashuv va ijtimoiy farovonlik darajasi yuqoriroq ekanligini ko‘rsatadi. Kognitiv 
salomatlik ko‘rsatkichlari ham oilaviy yordam (r=0,215; p<0,01), do‘stlardan yordam (r=0,186; 
p<0,01) va boshqa muhim kishilarning yordami (r=0,212; p<0,01) bilan ijobiy korrelyatsiyaga ega 
ekanligi aniqlandi. Mazkur natijalar ijtimoiy qo‘llab-quvvatlashning ayollarning fikrlash faolligi, 
ruhiy tetiklik va psixologik resurslarini saqlashda muhim omil ekanligini tasdiqlaydi. Umuman 
olganda, korrelyatsion tahlil natijalari tug‘ruqdan keyingi davr ayollarida ijtimoiy qo‘llab-
quvvatlashning kuchayishi hayot sifatining jismoniy, ijtimoiy va kognitiv jihatlarini yaxshilash 
bilan bog‘liqligini ko‘rsatdi. Aniqlangan bog‘liqliklarning kuchi zaif va o‘rtacha darajada bo‘lsa-da, 
ularning statistik jihatdan ishonchliligi ijtimoiy qo‘llab-quvvatlashning ayollar hayot sifatini 
ta'minlovchi muhim psixologik resurs ekanligini tasdiqlaydi. 

Tadqiqot natijalari tug‘ruqdan keyingi davrda ayollarni ijtimoiy-psixologik qo‘llab-
quvvatlashni kuchaytirish ularning jismoniy va psixologik farovonligini oshirish, ijtimoiy 
moslashuvini yaxshilash hamda hayot sifatini yuksaltirishning muhim shartlaridan biri ekanligini 
ko‘rsatadi. Shu bois birlamchi tibbiy-sanitariya yordami tizimida tug‘ruqdan keyingi davr 
ayollarining ijtimoiy qo‘llab-quvvatlash darajasini muntazam baholash, xavf guruhlarini erta 
aniqlash va ularga psixologik yordam ko‘rsatish bo‘yicha kompleks chora-tadbirlarni joriy etish 
maqsadga muvofiqdir. Mazkur natijalar perinatal psixologik xizmatlarni takomillashtirish hamda 
onalik va bolalikni muhofaza qilishga qaratilgan amaliy dasturlarni ishlab chiqishda ilmiy asos 
bo‘lib xizmat qilishi mumkin. 

